
ҚАЗАҚСТАНДАҒЫ ТІЛ САЯСАТЫ

Тұрғанбаева Ляззат Сұлтанмұратқызы,
ҚР Заңнама институты Лингвистика орталығының 
НҚА және халықаралық шарттар жобаларына ғылыми 
лингвистикалық сараптама секторының кіші ғылыми қызметкері, 
заң ғылымдарының кандидаты

Ұлтаралық қатынас көп ұлтты Қазақстан 
Республикасында ерекше көңіл аударуды 
қажет ететін мәселелер қатарына жатады. 
Қазақстанның даму, өсу, өркендеу жолындағы 
басым бағыттарының бірі — ұлттық келісім, 
ұлтаралық қарым-қатынас мәдениетінің 
жоғары деңгейі екені даусыз [1]. «Қазақстан 
Республикасындағы тіл туралы» Қазақстан 
Республикасының Заңында «Мемлекеттiк 
ұйымдарда және жергiлiктi өзiн-өзi басқару 
органдарында орыс тiлi ресми түрде қазақ 
тiлiмен тең қолданылады» деп көрсетілген [2], 
орыс тілін қазақ тілімен тең қолдану себебінің 
бірі — Қазақстан көпұлтты мемлекет қатарына 
жататындығы, екіншіден — ұлтаралық қатынас 
тілі ретінде бұрыңғы Кеңестік Одақтың мүше 
мемлекеттерінің тілі — орыс тілі болып 

қалыптасқандықтан осы тілді қолдану жөн 
көрілді. 

1999 жылғы Бүкіл халықтық санақ Қазақстан 
тұрғындарының ұлт құрамында саны жағынан 
бірінші орында қазақтар, екінші орында —
орыстар, үшінші орында — украиндар, төртінші 
орында — өзбектер, бесінші орында — немістер 
және т.с.с. болғандығын көрсетті [1].

  Республикада қазақтардан басқа 131 ұлыстың 
өкілдері тұрады. 2013 жылы өткізілген халық 
санағының қорытындысы бойынша халықтың 
этноқұрамы келесідей болды: қазақтар - 65,2%, 
орыстар - 21,8%, өзбектер - 3%, украиндар - 
1,8%, ұйғырлар - 1,4%, татарлар - 1,2%, немістер 
- 1,1%, корейлер - 0,6%, түріктер - 0,6% [3]. 
Төмендегі салыстырмалы кестеде елімізде тұрып 
жатқан ұлттардың өсу динамикасы көрсетілген. 

Мемлекеттік тілде заң шығару тәжірибесінен

Көріп отырғанымыздай, Қазақстанда өте 
көп ұлт өкілдері жиналған, сондай-ақ қазақ 
халқының саны небәрі 65 % ғана құрап отыр.

Сонымен қатар қазақ тілін басқа ұлттардан 
гөрі, қазақтардың өздері де жетік меңгере 
қойған жоқ. Оның тарихи себептері де бар. 
Кеңестік билік кезеңінде бүкіл әлемдегі 
тілдерден аударылған білім көздері орыс тілінде 
жинақталды, сондай-ақ іс-құжаттар бүкіл Кеңес 
Одағы аумағында орыс тілінде жүргізілді. 
Сонымен қатар билік орындары орналасқан 
қалаларда тұратындардың көпшілігі орыс халқы 
болғандықтан, солармен орыс тілінде етене 
араласуға мәжбүр болғандықтан, қазақтың 
кейбір азаматтары өз тілдерін ұмыта бастады, ал 
солардан қалған ұрпақтар қазақи менталитетті 
ұмытып қана қоймай, қазақ тілінде сөйлесуге 
тілі де келмейді. 

Осылайша, тек ауылдың тұрғындары болмаса, 
қазақ халқының көп бөлігі өз тілінде сөйлеуді 
ұмытқан «мәңгүрт» елге айнала бастады.

Тек Егемендік алған жылдан бастап 
мемлекеттік және қоғамдық деңгейде қазақ тілін 
меңгеру қолға алына бастады. 

«Біз барлық қазақстандықтардың бірігуіне 

басты фактор болып табылатын қазақ тілінің 
әрі қарай дамуына барлық күш-жігерімізді 
жұмсауымыз керек. Сонымен бірге елімізде 
тұрып жатқан халық өкілдерінің барлығына өз 
тілдерінде еркін сөйлесуіне, білім алуына, оны 
дамытуға қолайлы жағдай жасауымыз керек» - 
деп атап өткен болатын Елбасымыз Н. Назарбаев, 
сонымен қатар оның пікірінше мемлекеттік тілді 
дамытуда астамшылыққа берілу жағдайында 
Украинаның тағдыры қайталануы мүмкін [4].

Әрине, көпұлтты мемлекет болғандықтан, 
қазақ саны али де 60 ғана пайызды құрағандықтан, 
қазақ тілін дамыту саясаты ептеп жүргізілуде. 
Қазақ тілін дамытудың стратегиялық 
бағыттарының бірі - Қазақстан халқын бiрiктiру 
факторы ретінде төзiмдi тiлдiк орта құру. 
Мәдениет министрлігі берген ақпарат бойынша 
2013 жылы Қазақстан Республикасында тiлдердi 
қолдану мен дамытудың 2011-2020 жылдарға 
арналған мемлекеттiк бағдарламасын іске 
асырудың бірінші кезеңі аяқталды деп есептеуге 
болады. Осы кезең шеңберінде ең алдымен 
тілдерді қолдану мен дамытудың нормативтік-
құқықтық және әдіснамалық базасын әрі қарай 
жетілдіруге бағытталған біртұтас шаралар 

кешенін жүргізу қамтамасыз етілді. Атап 
айтқанда:

- Қазақ тілін игеру стандарттары, лексикалық 
минимумы, грамматикалық анықтағышы, 
интерактивті сынақтық тестілеу бағдарламалары, 
5 деңгейлік «Тіл құрал» оқу-әдістемелік кешені 
басып шығарылды, олар барлық мемлекеттік 
органдар мен мемлекеттік тілді оқыту орта-
лықтарына таратылды.

- Қолданыстағы www.kazakhtest.kz ресми 
сайты беттерінде он-лайн режимінде тестілеуден 
өткізу ұйымдастырылды.

- 2013 жылы «Тіл орталықтарын аккредиттеу 
жүйесінің әдіснамасы» жобасы бойынша тіл 
орталықтарын аккредиттеу әдіснамасы, сыртқы 
сараптама жүргізу әдістемесі, стандарттар мен 
критерийлер, аккредиттеуге арналған басшылық 
әзірленді. 

- Қазақ тілінде әр түрлі әдебиетті басып 
шығару жалғастырылуда (классикалық көп 
томдық әдебиеттер, балаларға арналған оқу-
танымдық жинақтар, терминологиялық сөздіктер 
және т.б.) және бірқатар қазақ тілін меңгеруге 
арналған реалити-шоулар жүргізілді.

- Терминология саласында салалық термино-
логиялық топтармен жұмыстар жолға қойылды.

 - Визуалды өнімді ресімдеу кезінде тіл 
саясаты саласындағы заңнаманы бұзғаны 
үшін жауапкершілікті күшейту мақсатында 
«Қазақстан Республикасының кейбір заңнамалық 
актілеріне ономастика мәселелері өзгерістер 
мен толықтырулар енгізу туралы» Қазақстан 
Республикасының Заңына жергілікті атқарушы 
органдардың тиісті бақылау жүргізу құзыреті 
енгізілді.

- Іс жүргізуді мемлекеттік тілге кезең-
кезеңмен ауыстыру шеңберінде мемлекеттік 
тілде іс жүргізуді мониторингілеудің автомат-
тандырылған жүйесінің жұмысы қамтамасыз 
етілді. Мемлекеттік органдардағы мемлекеттік 
тілдегі іс жүргізудің үлесі құжат айналымының 
жалпы көлемінде 84% құрайды.

Төзiмдi тiлдiк ортаны қалыптастыру мақса-
тында ел бойынша этномәдени бiрлестiктер 
жанында 190 жексенбiлiк мектеп жұмыс iстеуіне 
жол берілген, оларда Қазақстанда тұратын 
30-ға жуық этностардың өкілдері ана тiліне 
оқытылады [5].

Жоғарыда аталған іс шаралардың бірі – 
мемлекеттік органдарда қазақ тілін үйрету жай-
күйіне тоқталып өтсек. Осы жолдағы іс-шаралар 
қысқа мерзімді, тек сессиялық түрде өтеді, жүйелі 
тұрақты түрде, кезең-кезеңмен оқыту жолына 
қойылмаған. Белгілі бір аз кезеңде оқытылып, 

сертификат берілген соң тоқтатылады. Нәти-
жесінде қазақ тілі курсын меңгерген адам сол 
қысқаша уақытта алған білімімен тоқталып қана 
қоймай, ұмытып та қалады. Сондықтан мұндай 
курстар жүйелі түрде жүргізіліп, тыңдаушы 
қазақ тілін толық меңгергенге дейін бірнеше 
жыл бойы жүргізілуі тиіс. Сондай-ақ ең бастысы 
басшы қызметкерлердің осы курстарға ынтасын 
оятып, қызығушылығын таныту керек, өйткені 
басшысы қызметкер қазақ тілінде дайындаған 
іс-құжатты түсінбесе, не осы тілде оқып түсіну 
оған қиын болса, шарасыздан қызметкер оны 
қайтадан орыс тіліне аударып әкелуге мәжбүр 
болады. Әрине, орыс тілінде білім алған 
адамдарға іс-қағаздарды қазақ тілінде тез 
оқып түсіну қиын, одан орыс тілінде оқып, тез 
шешім қабылдау оңайырақ болады, сонда да 
сол жалқаулығымызды жеңіп, тілімізге деген 
құрметпен іс-құжатты бірінші қазақ тілінде оқуға 
әдетке айналдырсақ, іс-құжаттарды қазақ тілінде 
дайындау мәселесі шешілер деп ойлаймын. 

Сонымен қатар, тілді дамытудың бағыт-
тарының бірі – терминология саласының 
даму жағдайына тоқталып өтсек. Заңнамалық 
актілерге лингвистикалық сараптама жүргізу 
барысында терминдердің аударылуына қатысты 
әр-түрлі пікір-талас туындауда. Біріншіден, шет 
тілінен аударылған сөздерді кейбіреулер міндетті 
түрде қазақшалау керек деп ойласа, біреулер 
сол қалпында қалдыру керек деп есептейді. 
Ол терминдерді аударуға тек лингвистика 
саласында жұмыс істейтін қызметкерлер емес, 
сонымен қатар сол саланың маманы да міндетті 
түрде қатысуы қажет. Осы тұста айтылатын 
мәселенің бірі - тиісті саланың мамандары 
өз саласына қатысты терминдік сөздіктерді 
шығаруға ынталы емес, оны маңызды деп де 
есептемейді, бұл техникалық терминдерді аудару 
кезінде нормативтік құжаттарды әзірлеушілерге 
қиындық туғызатыны сөзсіз.

Екінші бір мәселе – лингвистикалық 
сараптама саласы мамандарының бұрыннан 
қалыптасқан, әсіресе заң саласына жататын 
терминдердің аудармасын бірнеше рет өзгерте 
беруі. Бұл осы саладағы лингвистикалық 
тұрақсыздыққа, ал байырғыдан сол терминдерді 
ескіше қолдануға үйреніп қалған мамандардың, 
ғалымдардың студенттердің заң саласындағы 
сөздерді дұрыс қолдануға сенімсіздігін оятады. 
Ол терминдердің аудармасын өзгерткен 
тұлғалар «ол термин сөздікте алынған мағынаға 
дәл келмейді, мәні басқа» деп түсіндіруде. 
Алайда Ресей заңнамасында қолданылатын 
терминдердің мағынасын зерттесек, энциклопе-

Мемлекеттік тілде заң шығару тәжірибесінен

диялық сөздіктегі мағынаға дәл келмейді, алайда 
ол терминдердің заң саласында байырғыдан 
қалыптасқан, өз мағынасы бар. Мәселен «прин-
цип» қағида деп аударылса бұрын, қазір оны 
қағидат деп аударатын болған. Сондай-ақ 
Терминологиялық комиссия кейбір сөздердің ау-
дармасын бекіткенмен, оны Мәжілісте басқаша, 
Сенатта басқаша алуы заңнамалық құжаттарды 
аударуда қарама-қайшылық туғызып, сол 
құқықтық актілерді әзірлеушілердің жұмысын 
қиындатуда.

Сонымен қатар тілді дамытудың бағыт-
тарының бірі - Қазақстанда төзімдік тілді 
қалыптастыру тұрақты деңгейде жүзеге асып 
жатқанына күмән келтіре алмаймыз. 2009 
жылғы деректерге сүйенсек, Елiмiзде қазақ және 

орыс театрларымен қатар, өзбек, ұйғыр, кәрiс 
және немiстiң ұлттық театры жұмыс iстейдi.                    
15 тiлде газет-журнал жарыққа шығады. 8 тiлде 
радиобағдарламалар, 11 тiлде телебағдарлама 
берiледi [6]. 19 этностың 33 бұқаралық ақпарат 
құралдарының қызметiн қолдап-қолпаштауға 
мемлекет ауқымды қаражат бөлуде, ол Қазақ-
станның, қазақ халқының басқа ұлт өкілдеріне 
деген жанашарлығын, сыйластығын білдіреді.

Қорыта келгенде, Қазақстандағы тіл саясаты 
бағыт-бағдары қалыптасқан, жүйеленген жолға 
салынған, стратегиялық жоспар бойынша дамып 
келе жатқан процесс, алайда қазақ тілінде 
сөйлесуге, іс-қағаздар жүргізуге әрбір азаматтың 
ынтасын, қызығушылығын ояту мәселесі 
шешілген жоқ. 

The article analyzes the history of language policy, the ways of its development and current state.

